
Randi Jacobsen

Ein treyt fyri at kunna 
festa er, at festarin býr í 
somu oyggj, har festið er.

Tá ið Jákup Jacobsen 
ur Haraldssundi vildi fes­
ta á Selatrað, varð hann 
noyddur at flyta, og hann 
býr nú á Strondum. Tað 
vóru upprunaliga tvey 
festi, men tey eru løgd 
saman.

Hetta hendi í summar.

Festi verða ikki 
longur lýst leys at søkja. 
Fráfarandi festarin avger 
sjálvur, hvønn hann vil 
hava at taka yvir.

Leikluturin hjá Búna­
aðarstovuni er nú bara at 
tryggja, at nýggi festarin 
hevur førleika, at hann 
býr á somu oyggj, har 
jørðin er, og Búnaðar­
stovan syrgir fyri at fáa 
skiftið tinglisið.

Randi Jacobsen

Av og á henda mistøk í 
skipanini við Læknavakt­
ini, og eitt slíkt mistak 
hendi sunnumorgunin.

Ein eldri kvinna í 
Klaksvík kendi seg illa, og 
ein avvarðandi ringdi tí til 
Læknavaktina.

Trý korter seinni ring­
di ein portørur á Lands­
sjúkrahúsinum til Klaks­
víkar og boðaði frá, at teir 
vóru á veg norður.

Avvarðandi, sum 
tók telefonina, bað teir 
um ikki at koma, tí við­
komandi kundi sjálv 
koyra tað eldri konuna á 
Klaksvíkar Sjúkrahús.

- Nei, segði danski 
læknin, sum ikki skilti før­
oyskt, sjúklingurin skuldi 
á Landssjúkrahúsið.

Men tá hevði sjúk­
lingurin fingið tað betri, 
so óneyðugt var at fara á 
nakað sjúkrahús.

Fimm korter seinni 
komu tveir portørar av 
Klaksvíkar Sjúkrahúsi 
eftir konuni.

Vistu einki
- Klaksvíkar Sjúkrahús 
hevði fingið boð um, at 
ein sjúklingur var á veg, 
men tá ið tey spurdu 

portørarnar á teirra 
sjúkrahúsi eftir sjúkling­
inum, vistu teir einki um 
nakran sjúkling, sigur ein 
avvarðandi.

Ikki er greitt, hvør hev­
ur ábyrgdina av, at portør­
ararnir á Landssjúkra­
húsinum fingu boð um at 
fara til Klaksvíkar, sam­
stundis sum Klaksvíkar 
Sjúkrahús fekk boð um, 
at ein sjúklingur var á veg.

Hetta kann Heilsu­
málaráðið ikki svara uppá, 
tí tey vita ikki um hesa 
ávísu hendingina.

Tað plagar ikki at 
vera nakar vansi, at ein 
danskur lækni situr á 
Læknavaktini, tí vanlig 
mannagongd er, at 
ókunnugir læknar koyra 
út í staðin fyri at sita 
við telefonina. Upplýst 
verður eisini, at danski 
læknin, sum hevði vakt 
sunnumorgunin, fleiri 
ferðir áður hevur avloyst 
í Føroyum.

Heilsumálaráðið heitir 
á tey, sum hava okkurt at 
finnast at Læknavaktini, 
um at venda sær til 
Heilsumálaráðið ella 
Landssjúkrahúsið, sum 
broytir mannagongdir­
nar, um tað er neyðugt.

Læknavaktin 
kiksaði
Portørar á Landssjúkrahúsinum 
vórðu sendir til Klaksvíkar 
eftir einum sjúklingi, sum 
skuldi á Klaksvíkar Sjúkrahús

Haraldssunds­
maður fest 
á Selatrað
Jákup Jacobsen ur Haraldssundi 
hevur yvirtikið festini hjá 
Rasmusi Skorheim á Selatrað

Leo Poulsen

Tað hevur verið frammi áður, 
og kringvarpsstjórin stað­
festir enn einaferð, at ráðini 
ikki eru til at senda útidyst­
irnar hjá føroyska fótbólts­
landsliðnum.

- Vit kundu fáa hendur 
á einum samlaðum pakka, 
tá hendan undankappingin 
byrjaði, men prísurin var 
225.000 krónur, og tað høvdu 
vit snøgt sagt ikki ráð til, 
sigur Annika Mittún Jacob­
sen.

Atfinningarsamar røddir 
hava verið frammi um, at tað 
er ov vánaligt, at sjónvarpið 
ikki sendir útidystirnar hjá 
fótbóltslandsliðnum, men 
sambært kringvarpsstjóra­
num er tað ikki bert prísurin 
fyri sjálv rættindini, sum 
kos-ta.

- Vit skulu jú eisini senda 
fólk av landinum, og tá løn­
irnar eru goldnar, eru ikki 
nógvir pengar eftir, sigur 
Annika Mittún Jacobsen.

Kringvarpið slepti kortini 
ikki endanum, og hevur ligið 

framvið eftir einstakum 
dystum, tó uttan úrslit.

- Trupulleikin er hesaferð, 
at tað eru fleiri, ið hava rætt­
indini til dystirnar. Sport 
5 hevur rættindini til teir 
flestu dystirnar, men til 
Italia-dystin liggja rættindini 
hjá einum privatum útbjoð­
ara. Vit kannaðu eftir, hvat 
tann dysturin fekst fyri, og 
har var prísurin 75.000 krón­
ur, og tað hava vit altso ikki 
ráð til, sigur Annika Mittún 
Jacobsen.

Hon hevur tó vónir um, 

at útidystirnir til komandi 
kapping kunnu fáast laga­
ligari enn til verandi kapping.

- Tað verða aðrir útbjóð­
arar, sum fara at hava 
rættindini til komandi 
undankapping, so vit rokna 
við, at vit kunnu vísa kom­
andi útidystir hjá fótbólts­
landsliðnum, sigur Annika 
Mittún Jacobsen.

Kringvarpsstjórin hevur góðar vónir um, at føroyingar kunnu síggja fótbóltslandsliðið komandi undankapping

Ov dýrt at senda 
fótbólt í SvF
Okkum stóð í boði at keypa ein samlaðan pakka við útidystunum 
fyri 225.000 krónur, men hóast tað kanska ikki ljóðar so 
ógvusligt, hava vit heilt einfalt ikki ráð at brúka so nógvar 
pengar at vísa landsliðið, sigur Annika Mittún Jacobsen


